
Aasianni suliffissuaq pillugu § 37 naapertorlugu apeqqummut nr. 23-2026-mut 
akissut 

lnatsisartut suleriaasissaanni § 37-mi imm. 1 naapertorlugu Naalakkersuisunut Aasianni 
suliffissuarmut tunngasumik apeqquteqarputit. Apeqqut suliassaqarfigisannit 
akineqartussanngorlugu innersuunneqarpoq. 

Naalakkersuisut qanoq naliliiffigaat Aasianni aalisakkeriviup nunami tunitsiviup 
siunissaa 2026-2027-mut, aammalu sutigut tigussaasunik pilersaaruteqartoqarpa 
suliffissaqartitsineq aammalu inuussutissarsiorneq qulakkeersimaannarniarlugit 
piujuarnissaat sumiiffimmi, pisassiissutit tulaanneqartartut tunngaviusut 
annikillissappata? 

Ukiuni kingullerni raajanut ilisimatuussutsikkut siunnersuutigineqartartut 
ikiliartorsimapput, tamanna nunami suliffissuarnut sisamaasunut tamanut tunisisartunut 
raajanillu nioqqutissiortunut sunniuteqarpoq. Raajat pillugit siunnersuineq 2026-mi 
milleriaqqippoq. 2027-mi pissutsit qanoq isikkoqassanersut maannakkut 
nalilerneqarsinnaanngilaq, 2027-mut ilisimatuussutsikkut siunnersuineq aatsaat juni 
qaammat takkuttussaammat. 

Ukiuni kingullerni ataatsimut raajanik pisassiissutit tonsinngorlugit imatut 
ineriartorsimapput: 

Ukioq 2021 2022 2023 2024 2025 2026 
Siunnersuineq 115.000 115.000 110.000 95.000 80.000 75.000 
Pisassiissutit 115.000 115.000 110.000 102.500 83.125 75.000 

Soorlu oqaatigineqartoq Kalaallit Nunaanni raajanik suliffissuit sisamaapput, 
raajaqassutsip appariartorneranut tamarmik sunnigaasussat, suliffissuillu akornanni 
raajarnianit iluarineqarnissamik unammilleqatigiittoqassaaq, taamaattumillu 2026-mi 
sakkortunerussasoq ilimagineqassaaq. 

Polar Seafoodip Aasianni suliffissuanut tunngatillugu ingerlaavartumik oqaloqatigaara 
aammalu Polar Seafood Royal Greenlandilu oqaloqatigiilissasut qinnutigisimallugu 
ilisimatuussutsikkut siunnersuutigineqartartut ikiliartuinnarnerini 
ataatsimoorlutilluunniit qanoq nunami suliffissuarni sulineq qulakkeersinnaaneraat. 
Oqaloqatigiinneq taanna nangissaaq. 

